
Məlum olduğu kimi, avqustun 23-də 

gecə saat 05.45 radələrində Ermənistan 
silahlı qüvvələrinin diversiya-kəşfiyyat 
qrupu cəbhənin Goranboy rayonu 
istiqamətində yenidən təxribat törətməyə 
cəhd göstərib. Azərbaycan Müdafiə 
Nazirliyinin verdiyi məlumata görə, 
cəbhənin bu istiqamətində yerləşən 
Azərbaycan Ordusunun bölmələri 
tərəfindən görülən qəti tədbirlər 

nəticəsində düşmən itki verərək geri 
çəkilməyə məcbur edilib.

Hətta şücaətli əsgərlərimiz bununla 
kifayətlənməyərək, döyüş zamanı erməni 
diversiya qrupunun komandiri, ilkin 
dindirməyə görə, baş leytenant Qurgen 
Alberyanı əsir götürüblər. Bununla 
bağlı Müdafiə Nazirliyinin məlumatında 
deyilir: “Bir daha bildiririk ki, cəbhədə 
vəziyyətin gərginləşdirilməsinə görə bü-
tün məsuliyyət, bilavasitə Ermənistanın 
hərbi-siyasi rəhbərliyinin üzərinə düşür”.

Ancaq özünün işğalçılıq siyasəti 
ilə dünyada nüfuzunu tamamilə itirmiş 
Ermənistan tərəfi hadisənin mahiyyətini 
başqa cür təqdim etməyə çalışır. 
Cəbhənin Goranboy istiqamətində 
Azərbaycanın ordu bölmələri tərəfindən 
əsir götürülmüş erməni zabiti haqqın-
da Ermənistan Müdafiə Nazirliyinin 
məlumatı, yumşaq desək, gülüş doğurur. 

Müdafiə Nazirliyi mətbuat xidmətinin 
rəhbəri Şuşan Stepanyan bildirib ki, zabit 
Qurgen Alberyan pis hava şəraitində azıb 
və itib: “Onun axtarışı aparılır”.

Amma nə yaxşı ki, hələ oktyabr-
noyabr deyil, avqust ayıdır və dağla-
rın dumana bürünməsinə xeyli vaxt 
var. Ermənistanın Müdafiə Nazirliyi 
Azərbaycana qarşı növbəti diversi-
ya əməliyyatı keçirdiyini gizlətməyə 

çalışsa da, Azərbaycan Müdafiə Na-
zirliyi Goranboy rayonu istiqamətində 
baş vermiş hadisəni açıq təxribat kimi 
qiymətləndirib. Ancaq düşmənin son 
vaxtlar üzləşdiyi məğlubiyyətlər və 
verdiyi itkilərlə əlaqədar hər dəqiqə 
təxribat törətməyə hazır olduğunu bilən 
Azərbaycan Ordusunun bölmələri bu 
dəfə də sayıqlığını itirməyərək, mənfur 
düşmənə öz məqsədlərini həyata 
keçirməyə imkan verməyib. Görülmüş 
təcili və qəti tədbirlər nəticəsində düşmən 
itki verərək geri çəkilməyə məcbur edilib.

Ermənistan ordusunun  Tovuz 
təxribatından sonra Goranboy 
istiqamətində diversiya-kəşfiyyat 
əməliyyatının məğlubiyyətlə 
nəticələnməsi bir daha sübut edir ki, 
Azərbaycan Ordusu düşmənə sarsıdı-
cı zərbələr endirməyə, torpaqlarımızı 
işğaldan azad etməyə hər dəqiqə hazırdır. 

Bunu Azərbaycan xalqı 2016-cı ildə dörd 
günlük Aprel döyüşlərində görmüşdü. 
Sonradan ordumuz gücünü 2018-ci ilin 
mayında Naxçıvan istiqamətində Günnüt 
əməliyyatı zamanı bir daha sınaqdan ke-
çirdi və hər iki şanlı əməliyyatdan böyük 
uğur və zəfərlə çıxdı. 

Görünür, yaddaşsız düşmən bu 
dərsləri unutmuşdur. 2020-ci ilin 
iyulunda Tovuz istiqamətində yeni 
ərazilərimizi işğal etmək niyyəti ilə 

hücuma keçən Ermənistan ordusu ön 
cəbhədəki hərbi qüvvələrimizin inadlı 
müqaviməti və sərt zərbələri ilə qarşı-
laşdı və burnu əzilərək geri oturduldu. 
Tovuz döyüşləri Ermənistana böyük can-
lı qüvvə və hərbi texnika itkisi bahasına 
başa gəldi. 

Bu təxribatla əlaqədar Təhlükəsizlik 
Şurasının iclasını keçirən Prezident İlham 
Əliyev Azərbaycan əsgərinin qətiyyətinə 
yüksək qiymət verərək, bildirmişdi ki, 
Ermənistanın növbəti təxribatının qarşısı 
qətiyyətlə alınmış, düşmənə adekvat 
cavab verilmişdir. Hərbçilərimizin qisası 
alınmışdır. Ermənistan tərəfinin bütün 
cəhdləri iflasa uğradı, Azərbaycan öz 
dövlət sərhədini qorudu və Ermənistan 
əsgərləri bir santimetr belə Azərbaycan 
torpağına keçə bilmədilər.

Ermənistanın yeni Azərbaycan 
ərazilərini ələ keçirmək məqsədilə 

hücumları beynəlxalq aləm, eləcə də 
dünyanın əksər ölkələri tərəfindən itti-
ham edildi. Azərbaycanın mövqeyi isə 
birmənalı şəkildə dəstəkləndi. Ölkəmiz 
buna Prezident, Ali Baş Komandan 
İlham Əliyevin illərdən bəri apardığı 
uğurlu xarici siyasət, Azərbaycanın milli 
maraqlarını dünyada qətiyyətlə müdafiə 
etməsi sayəsində nail olub. Dövlət 
başçısı, demək olar ki, bütün beynəlxalq 
təşkilatlarda faşizm ideologiyasının 
daşıyıcısı olan Ermənistanı ifşa edir. Ona 
görə də Azərbaycanın ədalətli  mövqeyi 
get-gedə daha çox ölkə tərəfindən 
dəstəklənir. 

Görünür, erməni tərəfi Azərbaycan 
Ordusunun nəyə qadir olduğunu bir daha 
görmək istəyib. Və təbii ki, ordumuzun 
sayıqlığı düşmənin niyyətini gözündə 
qoyub. Ermənistan, zənnimizcə, yersiz 
təxribatlardan, diversiya əməllərindən 
əl çəkməlidir. Biryolluq bilməlidir 
ki, Azərbaycan münaqişəni sülh və 
danışıqlar yolu ilə həll etmək istəyirsə, 
bu, heç də onun gücsüzlüyü demək 
deyil. Güc tətbiqi lazım olanda da 
Azərbaycan öz sözünü deyə bilir. Odur 
ki, Ermənistan vaxt itirmədən danışıqlar 
masası arxasına keçməli və torpaqları-
mızdan rədd olub getməlidir. Əks halda 
cəbhə xəttində çox alberyanlar bizə əsir 
düşəcəklər. 

Paşa ƏMİRCANOV, 
“Xalq qəzeti”

Dövlətimizin başçısının qeyd 
etdiyi kimi, Azərbaycanda virusun ilk 
üzə çıxdığı vaxtdan etibarən görülən 
effektiv tədbirlər, atılan operativ 
addımlar infeksiyanı nəzarət olunan 
səviyyədə saxlamağa imkan verib. 
Başqa sözlə, ölkə rəhbərinin birbaşa 
rəhbərliyi və ciddi nəzarəti altında 
pandemiyaya qarşı həyata keçirilən 
məqsədyönlü iş COVID-19-un 
yayılmasını məhdudlaşdırıb, virusa 
kütləvi yoluxmanın qarşısını alıb.

Yoluxma səviyyəsində müsbət 
dinamika tendensiya halına keçib. 
Buna görə də sərtləşdirilmiş ka-
rantin rejimindən mərhələli şəkildə 
yumşaldılmalara başlanılıb. Belə ki, 
avqustun 5-dən SMS icazə sistemi 
ləğv edilib, çimərliklər açılıb. Bu 
ayın 10-dan isə iqtisadi aktivliyin 
gücləndirilməsinin zərurəti nəzərə 
alınaraq, sərt karantin rejimi-
nin yumşaldılması istiqamətində 
növbəti tədbirlər paketi qüvvəyə 
minib. Müvafiq qərara əsasən, 
sərtləşdirilmiş karantin rejiminin 
tətbiq olunduğu Bakı, Sumqayıt, 
Gəncə, Yevlax, Masallı, Cəlilabad, 
Mingəçevir şəhərlərinin və Abşeron, 
Bərdə, Salyan, Xaçmaz, Goranboy, 
Göygöl rayonlarının ərazisində 
qeyd olunan tarixdən etibarən 
bir sıra istehsal, ticarət və xidmət 
sahələrinin fəaliyyətinə icazə verilib. 
İri ticarət mərkəzləri və “Mall”lardan 
başqa, qeyri-ərzaq məhsullarının 
satışı ilə məşğul olan mağazalar 
açılıb, bəzi sahələr üzrə işə cəlb 
edilən işçilərin sayına tətbiq olunan 
məhdudiyyətlər aradan qaldırılıb. 
Avqust ayının 18-dən ictimai iaşə 
obyektlərində müştərilərə açıq hava 
şəraitində xidmət göstərilməsinə, 
21-dən isə milli parkların qapılarının 
ziyarətçilərin üzünə açılmasına icazə 
verilib. 

Bütün bu yumşaldılmalar 
vətəndaşların qaydalara əməl 
etməmələrinə heç də əsas vermir. 
Bununla əlaqədar Prezident İlham 
Əliyev ölkəmizdə koronavirus pan-
demiyası ilə mübarizə sahəsində 
görülən tədbirlər və sosial-iqtisadi 
vəziyyətlə bağlı videoformatda 
keçirilən müşavirədə deyib: “Müsbət 
dinamika, əlbəttə ki, indi karantin 
rejiminin yumşalmasına gətirib 
çıxarır. Ancaq burada da çox ciddi 
nəzarət mexanizmi olmalıdır. İndi 
açılan obyektlərdə bütün sanitar-
epidemioloji normalar tam təmin 
edilməlidir. Sosial məsafə təmin 
olunmalıdır. Obyektlərdə göstərilən 
xidmət yeni qaydalar əsasında təşkil 
edilməlidir…”

Nazirlər Kabineti yanın-
da fəaliyyət göstərən operativ 
qərargahın məlumatlarında da bir 
qayda olaraq əhalini sosial məsafə, 
maska və gigiyena şərtlərinə maksi-
mum əməl etməyə çağırılır. Hazır-

da vaksinlə bağlı müəyyən uğurlu 
addımlar atılsa da, onun real tətbiqi 
yaxın bir neçə ayda gözlənilmir. Bu-
nunla bərabər, Ümumdünya Səhiyyə 
Təşkilatının Baş direktoru Tedros 
Adhanom Qebreyesus Cenevrədə 
keçirilən brifinqdə deyib ki, yeni növ 
koronavirusa qarşı vaksinin tezliklə 
əldə edilməsi belə pandemiyanın 
başa çatması anlamına gəlmir. 
Onun sözlərinə görə, COVID-19-ın 
fəsadları haqqında heç də hər şey 
tibbə məlum deyil: “Hərçənd biz bu 
xəstəlik haqqında çox şey öyrəndik. 
Bizim 8 aylıq təcrübəmiz var. Lakin 
biz uzunmüddətli fəsadlar barədə 
hələ də az məlumatlıyıq”. Deməli, 
bu halda COVID-19-dan çıxış yolu 
mümkün qədər qorunaraq ona yolux-
mamaqdır. 

Mütəxəssislərin də bildirdiyi 
kimi, yeni tip koronavirus heç bir 
müalicəyə tabe olmur, fürsət düşən 
kimi aqressivliyini artıraraq yoluxma 
arealını sürətlə genişləndirir. Sərt 
karantin rejimi sayəsində bu virus 
müəyyən qədər nəzarət altına alınsa 
da, yumşalmalarla bərabər yenidən 
alovlanır. Buna isə əhalinin yumşal-
manı COVID-19-un yox olması kimi 
başa düşərək pandemiyadan əvvəlki 
həyat şərtlərinə uyğun davranması 
səbəb olur. Nəticədə yenidən sərt 
karantin rejiminin tətbiqinə ciddi 
zərurət yaranır. 

Qarşıdan payız ayları gəlir. 
Mütəxəssislərin fikrincə, bu dövrdə 
COVID-lə əlaqəsi olmadan da virus 
xəstəliklərinin artmı nəzərə çarpır. 
Belə ki, insan bədənində bəzi bioloji 

dəyişikliklər payızda olduğuna görə, 
istidən soyuğa ani keçid, eləcə də 
təbiətin özünəməxsus xüsusiyyətləri 
nəzərə alındığı zaman həmin vaxt 
alovlanmanın yenidən baş verməsi 
həm dünya ekspertləri, Ümumdünya 
Səhiyyə Təşkilatı, həm də bu sahədə 
fəaliyyət göstərən tibb mütəxəssisləri 
tərəfindən ehtimal edilir. Ona görə də 
Azərbaycanda bu məsələ xüsusilə 
diqqətdə saxlanılmalıdır.

Milli Məclisin Səhiyyə komitəsinin 
sədr müavini Rəşad Mahmudov 
sözlərinə görə, yeni növ korona-
virusla bağlı verilən proqnozlar 
sadəcə ehtimallar, tibbə məlum olan 
virus xəstəliklərinin və infeksiyala-
rın yayılma xüsusiyyətlərinə uyğun 
reallıqlara əsaslanır. Hazırda hansı 
dalğada olduğumuz illər keçdikdən 
sonra araşdırmalar nəticəsində 
aşkar ediləcək və o vaxt ən böyük 
dalğanın qeydə alındığı tarixlər 
məlum olacaq. İndi yaşadığımız 
dövr üçün onu deyə bilərik ki, son 
iki ay ərzində Azərbaycan böyük bir 
dalğa ilə üz-üzə idi. Hazırda həmin 
dalğa nisbətən səngimiş və sönmüş 
vəziyyətdədir. 

İnfeksion xəstəliklərdə iki virusun 
eyni anda orqanizmdə problem 
yaratmasına dair məlumat yox-
dur. Adətən payız mövsümündə, 
xüsusilə oktyabr-noyabr aylarında 
virus xəstəliklərində alovlanma olur. 
Həmin mövsümdə bir nəfər yolu-
xanda bəzən onun ailə üzvlərinin 
hamısı növbəli şəkildə infeksiyaya 
yoluxsa da, qorxu hissi keçir-
mirdik. COVID-19 virusa, yuxarı 

tənəffüs yolları xəstəliklərinə olan 
ənənəvi baxışı tamamilə dəyişdi, 
real ölüm təhlükəsi yaratdı. Bunun 
xəstəxanalara axına səbəb olmaqla 
yanaşı, tibb müəssisələrinin işləmə 
mexanizmi və səhiyyə sistemlərinə 
böyük zərər vurmaq ehtimalı var. 
Məsələn, 10 milyonluq ölkədə 
cəmiyyətin 10 faizinin qrip və digər 

infeksion xəstəliklərə yoluxması, 
COVID olmadan da orta və ya 
şiddətli şikayətin olması, yəni, 
burun axması, öskürək, yüksək 
hərarətlə qarşılaşması 1 milyon 
əhali deməkdir. Əvvəllər həmin in-
feksiyaya yoluxan 1 milyon əhalinin 
heç 1 faizi də həkimə getməyə ehti-
yacı duymurdu. Lakin COVID olma-
sa belə, digər virus infeksiyalarına 
yoluxma qorxu hissi yaradaraq 
tibb ocaqlarına yeni müraciətlərin 
yaranmasına, həmin xəstəlikləri 
bir-birindən ayırd etmək çətinliyi 
yarandığından xəstəxanalarda 
yüklənmələrə səbəb olacaq. Ona 
görə də buna hərtərəfli hazır olmaq 
lazımdır. Lakin bununla bərabər, 
virusun düşünüldüyü qədər qor-
xulu olmadığını da dərk etmək 
lazımdır. İnsanlar hansı hallarda 
xəstəxanaya üz tutmağı, həkimə 
müraciət etməyi bilməlidirlər ki, 

seleksiyalar olduğu zaman səhiyyə 
müəssisələrində daha çox ehtiyacı 
olanlara tibbi yardım göstərmək 
imkanı olsun.

R.Mahmudov, həmçinin bildirib 
ki, payız aylarında COVID-li və ya 
COVID-siz yuxarı tənəffüs yolla-
rı infeksiyaları ilə üzləşəcəyimizi 
nəzərə almaq lazımdır. Ona görə də 
lazımi tədbirlər görmək və həmrəylik 
göstərməklə həmin problemin, bizi 
gözləyən dalğanın öhdəsindən 
gəlməyə çalışmalıyıq.

ÜST-ün Avropa regional büro-
sunun rəhbəri Hans Kluge hesab 
edir ki, ölkələr bu gün virusun 
necə yayılması barədə daha geniş 
məlumata malikdir. Lakin payızın 
yaxınlaşması səbəbindən insanlar 
öz vaxtlarını daha çox qapalı, habelə 
tünlük, yüksəkdən danışılan, mahnı 
oxunan, havalandırma sisteminin 
zəif işlədiyi yerlərdə keçirməli olurlar. 
Bütün bunlar isə əlavə problemlər 
yaradır. Ona görə də zəruri sanitari-
ya–gigiyena şəraitinin təmin edilməsi 
və sosial məsafəyə riayət olunması 
əsas tədbirlər sırasına daxildir. 

Hans Kluge əsasən gəncləri 
məsuliyyətli olmağa, virusun yayıl-
masının qarşısını almağa kömək 
etməyə və mütləq:

– ətrafdakılarla yaxın ünsiyyətdə 
olduqda onları və özünü qorumaq-
dan ötrü maska taxmağı;

–insanların sıx toplaşdığı 
yerlərdən çəkinməyi;

– dost-tanışla qapalı yerlərdə 
deyil, açıq havada görüşməyi;

– kiçik qruplarda ünsiyyət 
qurarkən azı 1 metrlik məsafə 
 saxlamağı;

– əlləri daim yumağı;
– azacıq narahatlıq və ya hal-

sızlıq əlamətləri hiss etdikdə evdə 
qalmağı və COVID-19 üçün analiz 
verməyi təklif edib.

O, vaksinin heç də pandemiya 
üzərində qazanılmış qələbə olma-
dığını vurğulayaraq deyib: “Biz bu 
sahədə arzuolunan nəticəni yalnız 
məsuliyyətimizi birlikdə dərk etməklə 
və virusla mübarizə aparmağı 
öyrənməklə əldə edə bilərik”.

Hans Klugenin sözlərinə görə, 
təcrübə göstərir ki, milli səviyyədə 
bir çox tədbirlər ardıcıl olaraq həyata 
keçirilməlidir. Bunların sırasına geniş-
miqyaslı testləşdirilmə,  COVID-19-a 
yoluxma şübhəsi olan insanların 
təcrid edilməsi, onlarla təmasda 
olanların müəyyənləşdirilməsi və 
karantinə yerləşdirilməsi daxildir. 
Kütləvi və məqsədyönlü tədbirləri 
birləşdirməklə lokal yoluxmaların qar-
şısını almaq olar: “Biz bununla da vi-
rusa nəzarət edə, iqtisadiyyatı inkişaf 
yoluna çıxara və təhsil sistemlərinin 
fəaliyyətini təmin edə bilərik”. 

Sonda payız-qış aylarında 
xəstəliyin daha yüksək həddə çata 
biləcəyi ehtimalı və buna görə də hər 
kəsin virusla mübarizədə məsuliyyət 
hissini daha da artırmalı olduğu 
barədə TƏBİB-in infeksion xəstəliklər 
üzrə işçi qrupunun rəhbəri Vasif 
Əliyevin dediklərini də diqqətə çatdır-
maq istərdik: “Ümumdünya Səhiyyə 
Təşkilatının verdiyi məlumatına 
görə, payız-qış aylarında xəstəlik 
daha yüksək həddə çata bilər. Yeni 
bir dalğanın yayılması təhlükəsi də 
var. Lakin bu, bir faktdır ki, qapalı 
məkanlarda xəstəliyin yayılma ehti-
malı daha yüksək olur. Hava soyu-
yanda insanlar qapalı məkanlarda 
olduğundan ara məsafəsi minimuma 
enir, təmas çoxalır. Bundan baş-
qa, payız-qış mövsümündə digər 
respirator infeksiyaların da yayılma 
ehtimalı artır. Həmin mövsümdə 
COVID-19-a bənzər və digər virus in-
feksiyaları da koronavirus infeksiyası 
kimi əlamət verə və bu zaman həmin 
xəstələr stasionar şəraitdə müalicə 
oluna bilərlər. Onlarda miks infeksion 
xəstəliklərin də baş qaldırması müm-
kündür. Belə olanda virusları bir-
birindən diferensiativ olaraq ayırma-
ğa ehtiyac yaranır. Yəni, başqa virus 
infeksiyalarının təkanı nəticəsində 
ağciyər pnevmoniyaları ortaya çıxa 
bilər ki, bunların da fonunda ağciyər 
infeksiyaları, pnevmoniya arta bilər. 

Həkimin sözlərinə görə, bu ba-
xımdan payız-qış ayları hər zaman 
riskli sayılır. Ona görə də yoluxma 
sayının azalmağa doğru getməsi 
qətiyyən rahatlıq yaratmamalı və 
necə deyərlər, kəmərlər boşaldıl-
mamalıdır, çünki yoluxma sayının 
yenidən artması xəstəxanalarda 
sıxlığın yaranmasına və karantin reji-
minin yenidən sərtləşdirilməsinə apa-
rıb çıxarar. İndiki halda ən mühüm 
vəzifə yoluxma hallarını minimuma 
endirməkdən ibarətdir.

Vaqif BAYRAMOV,  
“Xalq qəzeti”

Ermənistan Azərbaycana qarşı təxribatçı əməllərindən əl 
çəkmir. Amma nə yaxşı ki, son illərdə kifayət qədər güc toplamış 
və bu gün özünə, qələbə əzminə inanan şanlı Azərbaycan  Ordusu 
işğalçı ölkənin bütün təxribatlarına lazımınca cavab verir, ona 
layiq olduğu yeri göstərir. 

Azərbaycan Ordusundan
Ermənistana 
növbəti “dərs”

Prezident İlham Əliyev ölkəmizdə koronavirus pandemi-
yası ilə mübarizə sahəsində görülən tədbirlər və sosial-
iqtisadi vəziyyətlə bağlı avqustun 6-da videoformatda 

keçirilən müşavirədə COVID-19 virusuna qarşı görülən işləri 
yüksək qiymətləndirərək, bildirib ki, əldə edilən nəticələr, eyni 
zamanda, xəstəliyin nəzarət altında saxlanması vətəndaşlarda 
arxayınlıq yaratmamalıdır. Karantin rejimi də insanları belə 
bir qorxulu xəstəlikdən qorumaq və onları bu vəziyyətdən az 
itkilərlə çıxarmaq məqsədi daşıyır: “İndiyədək biz buna nail ola 
bilmişik. Hesab edirəm ki, xəstəliyin geniş vüsət almamasının 
əsas səbəbi, məhz, çox düzgün atılmış addımlardır”.

Yumşaldılmalar bizi 
arxayınlaşdırmamalıdır

– Ölkəmizdə yoluxma 
 sayının iyulun sonları, avqustun 
əvvəllərində azalması cəmiyyətimizi 
sevindirsə də, Nazirlər Kabineti ya-
nında operativ qərargahın yumşalma 
ilə bağlı qərarından sonra yoluxma 
sayında artım müşahidə edilməyə 
başladı. Açıq havada fəaliyyət 
göstərən kafe və restoranların, eyni 
zamanda çimərliklərin açılması ilə 
bəzi vətəndaşların məsuliyyətsiz davranışı istər-istəməz yoluxma 
sayının artmasına öz təsirini göstərdi. Əgər dövlətimiz yumşal-
maya gedirsə, bu vətəndaşlarda arxayınlıq yaratmamalı, əksinə, 
məsuliyyət hissini daha da artırmalıdır.

Dövlət koronavirusla mübarizədə hərtərəfli zəruri tədbirlər 
görür, modul tipli xəstəxanalar açır, maarifləndirmə tədbirləri 
görür, yoluxmanın qarşısını almaq üçün önləyici tədbirlərini 
davam etdirir. Bütün görülən işlər öz nəticəsini verməkdədir. 
Fəaliyyət göstərdiyim doğma Gədəbəydə də pandemiya ilə 
mübarizə tədbirləri görülür. Kənd təsərrüfatı işləri, eləcə də 
əhalinin fəaliyyəti müəyyən edilmiş qaydalara əməl olunmaqla, öz 
axarı ilə davam edir. Düzdür, Gədəbəy təmiz havası, saf təbii kənd 
təsərrüfatı məhsulları ilə tanınır. İnsanlar belə təbii mühitdə yaşa-
malarına baxmayaraq, sakinlərin pandemiyadan qorunması üçün 
zəruri maarifləndirmə tədbirləri aparılır. Sakinlərdən insanların çox 
olduğu kütləvi yerlərdə qoruyucu maska taxmaları, sosial məsafəni 
gözləmələri xahiş edilir. 

Bu il Prezident İlham Əliyev tərəfindən 2020-ci ilin 
“Könüllülər ili” elan edilməsi ilə pandemiya dövrü Azərbaycan 
gəncinin də üzərinə böyük məsuliyyət qoydu. Təqdirəlayiq haldır 
ki, pandemiya dövründə yüzlərlə, minlərlə könüllünün pandemiya 
ilə mübarizəyə öz töhfəsini verməsi olduqca təqdirəlayiq addım-
dır. Biz də mərkəz olaraq, pandemiya dövründə mədəniyyət və 
incəsənət sahələrində çalışanlar arasında könüllülük fəaliyyətinin 
inkişafı, səmərəliliyin artırılması, müxtəlif sahələrin potensialları-
nın səfərbər olunmasına böyük diqqət yetiririk. Çünki dövlətimizin 
gələcəyi olan gənclərin pandemiya dövründəki fəaliyyəti Prezident 
İlham Əliyevin “Biz birlikdə güclüyük!” şüarına əməli töhfədir.

Bu gün bəşəriyyət amansız pandemiya ilə mübarizədə vi-
rusa yoluxmanın qarşısını almaq üçün çıxış yolları axtarır. Biz 
də vətəndaş olaraq, dövlətimizin apardığı bu mübarizədə onun 
yanında olmalıyıq. Bunun üçün isə çox şey tələb olunmur: Can 
sağlığımızı, yaxınlarımızın səhhətini qorumaq üçün sosial məsafə 
saxlamalı, qoruyucu maskadan və gigiyenik vasitələrdən istifadə 
etməliyik.

Vətəndaşlarımızın yalnız məsuliyyətli davranışı onları və 
ətrafını pandemiyadan qoruya bilər. Biz də Heydər Əliyev Mərkəzi 
olaraq, dövlətimizin müəyyən etdiyi qaydalar çərçivəsində 
fəaliyyətimizi qururuq, virtual şəkildə toplantı və müzakirələrimizi 
aparır, post-pandemiya dövründə fəaliyyətlə bağlı fikir mübadiləsi 
aparırıq. Ümid edir və inanırıq ki, Prezident İlham Əliyevin 
rəhbərliyi ilə dövlətimizin gördüyü səmərəli fəaliyyət nəticəsində 
COVID-19 təhlükəsi sovuşacaq, biz yenidən mərkəzimizdə 
əvvəllər olduğu kimi, müxtəlif mədəni-kütləvi tədbirlərə evsahibli-
yi edəcək, qapılarımızı könül xoşluğu ilə sevimli tədbir iştirakçıla-
rının üzünə açacağıq.

Əfsanə BAYRAMQIZI,  
“Xalq qəzeti”

Bu gün dünyada bəşəriyyətin bəlası sayılan COVID-19-a 
yoluxanların sayı 24 milyonu ötüb və hər gün bu pandemiya-
ya yoluxanların, eləcə də həyatını itirənlərin də sayı artmaq-
dadır. Saatbasaat, anbaan dəyişən statistik göstəricilərin 
arxasında milyonlarla insanın taleyi, ümumilikdə, dünyanın 
taleyi dayanır. COVID-19-un pandemiya elan edilməsindən 
sonra tətbiq olunan qayda və məhdudiyyətlər istər-istəməz 
insanların normal həyat tərzinə öz təsirini göstərdi. İnsanlar 
öyrəşdikləri həyat tərzindən müəyyən dərəcədə  uzaqlaşmalı 
oldular. Ancaq tətbiq edilən qayda və məhdudiyyətlərin, 
eləcə də yumşaldılmaların əsas məqsədi insanların sağlam-
lığını qorumaq, həmçinin yoluxma tempinin azalmasından 
asılı olaraq, onların normal həyat tərzinə qaytarılmasıdır. 
Ölkəmizdə pandemik durumla əlaqədar Gədəbəy rayonunda 
fəaliyyət göstərən Heydər Əliyev Mərkəzinin direktoru Pərviz 
 Bayramovun fikirlərini öyrəndik:

Pandemiya hər kəsdən  
böyük məsuliyyət tələb edir

Milli Məclisin Sədri Sahibə Qafarova: 
Türkiyə ilə dostluğumuz sarsılmazdır

 � Avqustun 24-də Milli 
Məclisin Sədri Sahibə Qafarovanın 
Türkiyə Böyük Millət Məclisinin 
Sədri Mustafa Şəntopla növbəti 
telefon danışığı olub.

Milli Məclisin Mətbuat və ictimaiyyətlə 
əlaqələr şöbəsindən AZƏRTAC-a verilən 
məlumata görə, telefon danışığında spiker 
həmkarını və onun simasında bütün türk 
xalqını Türkiyə tarixinin ən böyük təbii qaz 
yatağının kəşf olunması münasibətilə həm 
öz adından, həm də Milli Məclisin deputatları 
adından təbrik edib. Sədr deyib ki, yeni qaz 
yatağının işlənməsi qardaş və dost Türkiyə 
xalqına böyük faydalar gətirməklə yanaşı, 
onun beynəlxalq aləmdə nüfuzunun daha da 
yüksəlməsinə öz müsbət təsirini göstərəcək, 
iqtisadiyyatının daha da güclənməsinə yeni 
impuls verəcək.

Telefon danışığı zamanı spikerlər 
Azərbaycan və Türkiyənin enerji təhlükəsizliyi 
sahəsində birlikdə həyata keçirdikləri qlobal 
layihələrin əhəmiyyətini bir daha vurğu-
layıb, bu ölkələrin regionda reallaşdırdıq-

ları digər layihələrin də müvəffəqiyyətlə 
nəticələnəcəyinə əminliklərini söyləyiblər.

Milli Məclisin Sədri bildirib ki, Türkiyənin 
uğurları bizi də qəlbən sevindirir. Azərbaycan-
Türkiyə dostluğu xalqlarımızın rifahı naminə 
bundan sonra da inkişaf edəcək. Türkiyə ilə 
dostluğumuz sarsılmazdır. 

Söhbət zamanı tərəfləri maraqlandıran 
digər məsələlər barədə də danışılıb.

Ermənistan silahlı qüvvələrinin diversiya-
kəşfiyyat qrupunun komandiri əsir götürülüb

 � Avqustun 23-də saat 05:45 radələrində cəbhənin Goranboy rayonu 
istiqamətində Ermənistan silahlı qüvvələrinin diversiya-kəşfiyyat qrupu 
təxribat törətməyə cəhd göstərib.

Müdafiə Nazirliyinin mətbuat xidmətindən 
AZƏRTAC-a bildiriblər ki, cəbhənin bu 
istiqamətində yerləşən Azərbaycan Ordu-
sunun bölmələri tərəfindən görülən qəti 
tədbirlər nəticəsində düşmən itki verərək geri 
çəkilməyə məcbur edilib.

Döyüş zamanı erməni diversiya qrupunun 

komandiri, ilkin dindirməyə görə baş leyte-
nant Qurgen Alaverdyan əsir götürülüb.

Bir daha bildiririk ki, cəbhədə vəziyyətin 
gərginləşdirilməsinə görə bütün məsuliyyət 
bilavasitə Ermənistanın hərbi-siyasi 
rəhbərliyinin üzərinə düşür.

